
21
№23 (1930)
2023 жыл

наурыз
сейсенбі

апталығы• Қалалық қоғамдық-саяси әлеуметтік-
ақпараттық тарихи-танымдық газет •

E-mail: akmeshit.kz@mail.ru

Газет 
1994 жылдың 15 сәуірінен 

бастап шығады

Аялаймын сені, Қызылорда!

Наурыз жыры
Еріді, міне, кілең де...
Жер беті ұқсап кілемге,
Аршылып қардан тастұма,
Раң өскен қырдың астына
Қыс қашып барад қалшылдап...
Еске алып әжем жас күнін,
Қаршыдан алып жастығын,
Жайып сап төрге көрпесін,
Алқатып алып еркесін,
Дастархан жаяр аршындап.
Шықсын деп биыл мол егін,
Көтеріп алып көнегін,
Бұлақтан тасып су құяр,
Ағаш пен талға құрбылар –
Күлкісі күміс әпкелер...
Күн сәскенің тұсында,
Шашбауының ұшында
Сылдырап елгей теңгелер,
Келеме киген жеңгелер
«Әжеме сәлем» деп келер...
Арсадан алып соңғысын,
«Тәңірім ақты мол қылсын»
Деп тілек айтар өзі еді,
Жасарда наурыз көжені
Ақталды сонау сенімі.
Ұзынсарыға сақтаған,
Сыбағалы асты мақтаған.
Әжеме, сірә, жол болды,
Дәл өзі сынды мол қолды
Алеңдік жаққан келіні.
Толтырып құртқа көмейін,
Жәутіктен тізіп кенейін,
Сақасын сайлап балалар,
Төре боп оған «ағалар»,
Орда ойнауға кірісер.
Күтпей-ақ жүлде әлдене,
Пырағын қосып бәйгеге,
Шіренген өңшең шерілер,
Қыз қуып жеткен серілер
Үстінде аттың сүйісер...
Шаң салмай келіп алдына,
Масағын қадап жамбыға,
Тай-құлындай тебісіп,
Сыралқысын бөлісіп,
Жеңісін тойлап шаттанар.
Көз салып қойып бақшаға,
Толтырып насын шақшаға
Өзінен елі бата алар,
Атағатқа лайық аталар
Қаумаға қарай аттанар.
Құлпысын киіп құлпырып,
Күзгіге қарап мың күліп
Рауанға теңеп суретін,
Уызға салып сүр етін,
«Ұйқыашар» жасар бойжеткен.
«Көз байланған кезеңде
Сыланған сұлу көзелге
Баратұғын жайым бар», –
Деп, бозбала дайындар
«Селт еткізер» ой жеткен.
Шуаққа ызғар жұтылып,
Маңдайды сәуле сүйген күн,
Аласапыраннан құтылып,
Аққа да аузым тиген күн,
Алқатқан асыл бұласы
Әжемнің сонда мен едім,
Қыспенен бірге қыр асып,
Бәйшешек теріп келемін.
Қырқаны жапқан көкпеңбек,
Нәурізек нәзік гүл – наурыз,
Жаңбырын нұр ғып төккен Көк,
Таусылмас мәңгі жыр – Наурыз!

Назира БЕРДАЛЫ

Ұлыстың Ұлы күні құтты болсын!

САЙЛАУ: СЫРБОЙЫЛЫҚТАР 
БЕЛСЕНДІЛІК ТАНЫТТЫ

Өткен жыл саяси өзгерістерге толы жаңашылдыққа бет бұрған, жаңа реформалар 
мен билікті қайта құруға бағытталған бастама жылы болды. Мемлекет басшысы 
«Жаңа Қазақстан: жаңару мен жаңғыру жолы» атты халыққа Жолдауында алдағы 
орындалуы тиіс тапсырмаларды айқындап берді. Бұл қоғамның қажеттілігі мен 
сұранысына негізделген еліміздің саяси жүйесін кешенді жаңғыртуға бағытталған 
бағдарлама еді. 

Жаңашылдыққа, халық үшін тиімді өзгерістерге бетбұрыс жасауды қолға алған 
тұста Президент Қасым-Жомарт Тоқаев өзінің сайлауалды бағдарламасында енді 
бәрі бұрынғыдай болмайтынын, болашаққа қадам жасауда түбегейлі 
өзгеріс керектігін айтып, «Әділетті Қазақстанның» іргетасын қалаймыз 
деген еді. 

ҚЫЗЫЛОРДАДА 
АҒАШ ӨСПЕЙДІ ДЕП 
КІМ АЙТТЫ?!

Ұлттық 
спортқа
ҚАМҚОРЛЫҚ 
ҚАЖЕТ

Қазақ халқы Ұлы дала төсінде ат құла -
ғында ойнап, көкпар тартуымен-ақ әлемге 

танылған. Бала күнімізде ауыл да көкпарды 
ай сайын беретін. Тіпті ауыл ішіне кіріп 

кететін жағдайлар жиі кездесетін. Оның өзі 
ерекше қызық өтуші еді. Ауыл-ауыл болып, 

көкпарды өз жағына тартып, жеткізбей 
кетуге тыры сатын. Шаңын бұрқыратып дау-

ры ғып, аттарын кезек-кезек қамшылаған 
көкпаршылардың бейнесі күні кешегідей 

есімде.

Қазақтың КҮБІСІ

Ісмерлікпен
танылған

Қарлығаш

АҚМЕШІТ АПТАЛЫҒЫ

Осы орайда 19 наурыз Президент Қасым-
Жомарт Тоқаевтың Жарлығымен ҚР Парла-
менті Мәжілісі және барлық деңгейдегі мәсли-
хат депутаттарын сайлау күні болып бекітілді. 
Бұл саяси науқан елімізді түбегейлі өзгеріске 
бастайтын қадам болды. Жаңа науқанның 
бұрынғы сайлаудан өзгешелігі – депутаттарды 
халық өзі сайлады. Сайлаушылар өз округінен 
сайлаған депутат міндетін дұрыс атқармаған 
жағдайда мандатын кері қайтаруға құқылы. 
Бұл халық қалаулыларының елмен етене бай-
ла ныс жасап, халықтың мұң-мұқтажына көңіл 
бөлуде жауапкершілік жүктейтінін сезіндірді. 

Өткен аптаның соңында, яғни 19 наурыз 
күні ҚР Парламенті Мәжілісі және барлық 
деңгейдегі мәслихат депутаттарының сайлауы 
өтті. Сайлаушылар таңғы сағат 7.00-ден дауыс 
беруді бастады. Таңдау жасау кешкі 20.00-ге 
дейін жалғасты. Бұл науқанда «AMANAT», 
«Ақ жол», «Respublica», «Baytaq», «Qazaqstan 
Halyq», Жалпыұлттық социал-демократиялық 

партиясы, «Ауыл» сынды 7 партия өзара бақ 
сынады. 

Маңызды науқан облыста да өз деңгейінде 
ұйымдастырылды. Аймақта 373 сайлау учас-
кесі бойынша 486002 сайлаушы тіркелген 
болса, қалада 120 сайлау учаскесі жұмыс 
істеді. Сайлаушылар өз сайлау округі бойынша 
лайықты кандидатқа дауыс беріп, еліміздің 
болашағы үшін таңдау жасады. 

Саяси дода Наурыз мерекесі қарсаңында 
өткізіл гендіктен әр сайлау учаскесінде мере-
ке лік көңіл-күй сезілді. Киіз үйлер тігіліп, 
сайлаушыларға ұлттық дәм ұсынылды. Өнер-
паздар ән айтып, би билеп келушілерге көте-
ріңкі көңіл-күй сыйлап, ұлттық ойындар 
ойнатылды. Кейбір сайлау учаскесінде тұр-
ғын дар жасару мен жаңарудың белгісі ретін-
де көшет отырғызды. Сондай-ақ дауыс беруге 
бірінші келіп, арнайы жәшікке алғаш бюл-
летень салған сайлаушыларға, 18 жасқа толып 
алғаш рет дауыс беруге келген жастарға есте-
лік сыйлықтар берілді. 

Сырбойылылықтар саяси науқанға бел-
сенді қатысты. 

Сайлау учаскелерінің комиссия мүшелері 
заңдылықтар мен ереже-талаптарын сақтап, 
қала тұрғындарына сайлау күні дауыс беруге 
жылжымалы жәшіктер арқылы мүмкіндіктер 
жасады. Осы орайда Ұлы Отан соғысының 
ардагерлері де сайлау күні мүмкіндікті пай-
даланып, үйден дауыс берді. Бұдан бөлек мүм-
кіндігі шектеулі азаматтардың таң дау жасауы 
үшін арнайы 13 инвотакси қыз мет көрсетті. 
Сонымен қатар сайлаудың заңға сәйкес өтуін 
Еуропадағы қауіпсіздік және ынтымақтастық 
ұйымынан келген байқау шылар бақылады. 

Жалпы сайлаушылардың дауыс беру көр-
сеткіші бойынша Қызылорда облысы рес пуб-
ликада бірінші орынға шықты. Бұдан кейінгі 
орынға Қостанай, Солтүстік Қазақстан, Жам-
был облысы тұрақтады. Маңызды науқан жер-
гі лікті уақытпен кешкі 20.00-де аяқталды. 

Айдана СЕЙІЛ

САЙЛАУ: СЫРБОЙЫЛЫҚТАР 
БЕЛСЕНДІЛІК ТАНЫТТЫ

Басы 1-бетте

Қаладағы Еуразия спорт кешенінде 
қазақ күресінен халық балуаны 
Қ.Мұңайтпасовты еске алуға арналған 
республикалық турнир өтті.

Жастар арасында ұйымдастырылған республи-
калық спорттық шара биыл 11 – мәрте өткізілуде. 
Жыл сайын дәстүрлі түрде өткізілетін турнирге бұл 
жолы Алматы, Шымкент, Тараз, Түркістан сынды 
бірқатар өңірдің балуандары қатысты. 

Салтанатты шараға қала әкімі Асылбек 
Шәменов қатысып, жас балуандарға сәттілік тіледі. 

– Бүгін Қызылорда төрінде құрыш білек, 
қайсар жүрек балуандардың шеберлігін шыңдай-
тын дүбірлі дода өз жалғасын тауып отыр. 
Жарыстың былтырғы жеңімпазы Теміржан Руслан 
Астана қаласында қазақ күресінен өткен әлем 
чемпионатында топ жарып, әлемнің 40-қа жуық 
мемлекетінен 350-ден астам балуан қатысқан 
дүбірлі додада үздік атанды. Сондай-ақ, дәл осы 
турнирде талабымен танылған Шәріп Серікболсын, 
Шакизаев Бекзат секілді балуандарымыз жастар 
арасында ҚР чемпиондарының қатарына енді. Бұл 

турнирге де болашақ әлем чемпиондары қатысып 
отыр десем, қателеспеймін. Біз осы додада салт-
санамызбен біте қайнасқан «Қазақ күресі» арқылы 
жастарымыздың бойына ұлттық патриотизм 
сезімін сіңіреміз деп сенемін, – деді қала әкімі 
Асылбек Шәменов.

Республикалық турнирге еліміздің әр түкпі-
рінен 11 команда, 300-ге жуық спортшы қатысып, 
9 салмақ дәрежесінде бақ сынасты. Жарыстың 
алғашқы күні 72, 78, 84, 90, 100, +100 салмақ дәре-
жесіндегілер бақ сынаса, келесі күні 55, 60, 66 кг 
салмақ дәрежесі бойынша белдесу өтті.

Жарыс қорытындысымен жалпы командалық 
есепте 4 алтын, 2 күміс, 6 қола медальді еншілеген 
жамбылдық балуандар жеңімпаз атанды. Ал 1 
алтын, 2 күміс, 1 қолаға ие болған Қызылорда 
командасы ІІ орын алса, Түркістан командасы 1 
алтын, 1 күміс, 4 қоламен ІІІ орынға табан тіреді.

Турнир жеңімпаздарына қала әкімінің арнайы 
дипломдары мен медальдары және қаржылай 
сыйақылары табысталды.

А.САЙДУЛЛА

ЖАС БАЛУАНДАР 
БӘСЕКЕСІ

Бұл күні қалалық тауар өндірушілер мен «Байқоңыр» 
ӘКК» АҚ 90 жүк көлігіне тиелген 150 тоннаға жуық тауарды 
тұтынушыларға ұсынды. Оның ішінде 15 тонна күріш, 30 
тоннадан астам ет пен балық өнімдері, 20 тонна картоп, 13 
тонна сәбіз, 20 тонна пияз, 30 тоннаға жуық көкөніс пен 
жеміс, 1 тонна күнбағыс майы, 7200 дана жұмыртқа, 6 тонна 
кондитер өнімдері, 4 тонна сүт өнімдері, 3 тонна ас тұзы 
және тұрмыстық заттар бар.

Мерекелік жәрмеңкеде жұртшылық наурыз көжеден 
дәм татты. Сонымен қатар Ұлыстың ұлы күні қарсаңында 
тұрғындардың көңіл-күйін көтеру үшін концерттік бағдар-
лама ұйымдастырылды. Одан бөлек, жәрмеңкеде аймақта 
өндірілетін отандық өнімдерді қолдау үшін арнайы көрме 
көрсетілді. Атап айтқанда, Сыр маржаны – ақ күріш, сүт 
өнімдері, жемістер мен көкөністер, кондитерлік өнімдер 
ұсынылды.

Ақмарал ОЛЖАБАЕВА

КӨКТЕМГІ ЖӘРМЕҢКЕНІҢ ОРНЫ БӨЛЕК

ОРАЗА 29 КҮНГЕ СОЗЫЛАДЫ
Биыл Рамазан айы Наурыз 

ме ре кесінен кейін басталады. 
Рама зан – мейірімділіктің, қайы-
рым дылықтың, сабырлықтың, ке-
ші рімділіктің, тақуалықтың және 
нәпсіні тәрбиелеу мен өз-өзіңе 
есеп беру айы. Осыған орай об-
лыстық «Ақмешіт-Сырдария» 
ор талық мешітінің бас имамы 
Болат бек Әбуов БАҚ өкілдеріне 
баспасөз мәслихатын өткізді.
– ҚМДБ төрағасы, Бас мүфти Нау рыз бай 

қажы Тағанұлы Астана қала сында өткізген 
баспасөз мәслихатында хабарлағандай, 
шари ғаттың барлық талабын негізге ала 
оты рып, еліміздегі астрономиялық зерттеу 
орталықтарының ғылыми мәліметіне сүйене 
келе, биылғы жылы Рамазан айы 23 наурызда 
басталады. Ұзақтығы 29 күнге созылады. Ал 
Айт мерекесі 21 сәуірге тура келеді. Қасиетті 
Қадір түні 17 сәуірден 18 сәуірге қараған 
түнге сәйкес келеді. 

Сонымен қатар еліміздегі азық-түліктің 
оның ішінде 2 келі ұнның орташа есебін 
ала отырып, Қазақстан мұсылмандары діни 
басқармасы жанындағы ғұламалар кеңесінің 
шешімімен жан басына шаққандағы пітір 
садақаның мөлшері 535 теңге болып белгі-
ленді. Пітір садақасын құрма, мейіз бағасы-
мен де беруге болады. Садақаны мешітке келіп 

беруге немесе Kaspi.kz, Halyk Homebank, 
Fortebank, Банк ЦентрКредит, Сбербанк, 
Astana-Plat мобильді қосымшалары және 
Қаз почта арқылы аударуға болады, – деді 
бас имам.

Сондай-ақ дәстүр бойынша мешіттерде 
ауызашар дастарханы жайылып, 22 наурыз-
дан бастап жамағатпен тарауық намаздарын 
оқитын болады. 

Рамазан – сауап жасау, мол мүмкіндік, 
рухани тұрғыдан өз-өзіңді жаңарту, жаңғыру 
айы. Берекелі айдың құрметіне орай, әлеу-
меттік желілер арқылы уағыздардың үздіксіз 
айтылуы, сабақтардың өткізілуі, тікелей 
эфир арқылы Хатым Құран оқылу, Ауызашар 
қоржыны сынды қайырымдылық акциялары 
және түрлі форматтағы іс-шаралар онлайн 
режимде жарыстар өткізу жоспарлануда.

Оған қоса «Қош келдің, Рамазан!» атты 
рухани кеш, Рамазан айының қасиеті жайында 

кітапшалар тарату қолға алынса, «Рамазанда 
мешітке кітап сыйла», «Рамазанда бір тал 
ек», «Көршіңе қарайлас» акцияларымен бірге 
«Рамазан рахымы» атты жалпы халықтық 
эстафета ұйымдастырылмақшы. Сонымен 
қатар қасиетті айда түрлі марафондар өтпек. 
Айталық, мешітке келуші әйелдер арасында 
«Рамазанда әр күніңді әсемде», «Бір айда 
Құранға түс» атты марафоны өтетін болады. 

– Жас отбасыларға тәрбиелік кеңес 
беру мақсатында «Отбасындағы ихсан» 
атты шара өткізу, «Рамазан айында ішімдік 
сатылмасын!» акциясы, «30 күнге 30 видео 
уағыз» әлеуметтік желі арқылы Рамазан 
айының қадір-қасиетін бұқараға насихаттау, 
«Рамазан және Бас имам сағаты» айдарын 
қолға алға отырмыз. Дайындық басталып 
кетті. Бұл шаралармен қатар түрлі байқаулар 
және қайырымдылық шаралар өткізіледі.

Алла Тағала мың айдан да қайырлы болған 
қасиетті айда ұстағалы жатқан оразаларымыз 
бен құлшылық-ғибадаттарымызды қабыл 
етіп, екі дүние бақытына бөлегей. Берекелі 
айда халқымыздың ынтымақ-бірлігін артты-
рып, ырысын молынан еткей, – деп түйіндеді 
баспасөз мәслихатын. 

Ақтолқын НҰРЛЫБАЙ

Наурыз мерекесі қарсаңында облыс орталығында ауыл шаруашылығы 
өнімдерінің жәрмеңкесі өтті. Жәрмеңкеге облыс әкімі Нұрлыбек Нәлібаев 
пен қала әкімі Асылбек Шәменов келіп, сауда орындарын аралады.

Жәрмеңке Қызылорда қаласының халық көп шоғырланған 3 аума-
ғында ұйымдастырылды. Атап айтқанда, сауда-саттық қатарлары «Шан-
хай» шағын ауданында Жанқожа батыр мен Құлтекенов көшелерінің 
қиылысында, «Мерей» шағын ауданында Журба көшесі мен Саламатов 
көшелерінің қиылысында және Астана даңғылының бойында Жеңіс 
көшесінде өтті.

С.Айтбаев атындағы Көркемсурет 
галереясында облыстық тарихи-өлке-
тану музейінің ұйымдастыруымен 
«Алтын тақта» тоғызқұмалақ ойынынан 
облыстық турнир өтті.
Наурыз мерекесі қарсаңында және материалдық 

емес мәдени мұраны қорғау туралы конвенцияның 
20 жылдығына орай ұйымдастырылған спорттық 
шараны облыстық Мәдениет және спорт басқар-
масы басшысының орынбасары Асылжан Жаман-
құлов ашты. Сондай-ақ тоғызқұмалақ ойынының 
шеберлері Біржан Елеусинов пен Нұртуған Есмам-
бетов, Бексұлтан Рзаев турнирге төрешілік жасады.

Төрт мың жылдық тарихы бар тоғызқұмалақ 
интеллектуалды ойын түріне жатады. Ұлттық ойын 

жылдам ойлауға, есептеудің түрлі тәсілін меңгеруге 
септігін тигізеді. Наурыз мерекесі қарсаңында 
ұйым дастырылған шараның басты мақсаты – ұлт-
тық құндылықты жаңғыртып, халқымыздың бұл 
ойынын кеңінен насихаттау.

Облыстық турнирдің шарты бойынша қырық 
оқушы қатысты. Ер мен қыз балалар арасында бөлек 
өткізілген турнирге оқушылар белсене қатысып, 
ойынның көрігін қыздырды. Сайыста екі топқа 
арнайы 5 жүлде белгіленген. Турнир қорытындысы 
бойынша екі топтан оқ бойы оза шауып, үздік шық-
қан 10 оқушы анықталды. Жеңімпаздарға арнайы 
дипломдар мен сыйлықтар табысталды. 

А.ӘЛІМ

ҰЛТТЫҚ ОЙЫН 
ҰЛЫҚТАЛҒАН КҮН

Республикалық челленджден 
қызылордалық оқушылар да қа-
лыс қалмады. Қаладағы Ә.Мүсі-
лімов атындағы №101 мек теп-

лицейінің домбырашы лары бір 
мезетте «Балбырауын», «Ерке 
сыл қым», «Сарыарқа» шығар-
ма ларын орындап, көгімізді күй-
мен әуелетті.

Білім ордасында «Үкілі дом-
быра» үйірмесі жұмыс іс тейді. 
Мұндағы оқушылардың қазақ-
тың қара домбырасына деген 
қызы ғушылығы басым. 

– Нағыз қазақ қазақ емес, 
нағыз қазақ – домбыра. Жалпы 
қазақ тың өмірімен, қазақтың 

тағ дырымен біте қайнасқан бұл 
домбыра. Домбыраның қоңыр 
үні әрбір адамға, әр қазаққа 
жағым ды деп ойлаймыз. Біздің 
негізгі мақсатымыз – қазақтың 
даласы домбыраның үнімен ән 
салып тұрса, әрбір қазақтың 
бала сы домбыра тартып үйренсе 
деймін. Сол арқылы жастарды 
отан сүйгіштікке тәрбиелейміз, 
– дейді мектеп-лицей басшысы 
Айгүл Алтынбекқызы.

Қазақтың үні мен сыры бол-
ған домбыра күні бүгінге дейін 
қадірін жоғалтқан емес. Өскелең 
ұрпақтың домбыраға деген 
қызы ғушылығы қуантады. 

«Ақмешіт-ақпарат»

ҚАЗАҒЫМНЫҢ КҮЙ ОЙНАДЫ ТӨРІНДЕ
Ұлттық құндылықтарды ұлықтау мереке қар-

саңында республика көлемінде ұйымдастырылуда. 
Соның бірі жастардың патриоттық сезімін оятып, 
рух беру әрі мәдени мұрамызды сақтау мақсатында 
ұлттық музыкалық аспапты насихаттауға бағыт-
талған «Ұлттық челлендж» өтті.

АҚМЕШІТ АПТАЛЫҒЫ

Ал қазір өкініштісі сол, жылына бір рет өтсе де 
қуанамыз. Ол да себепсіз өтпейді. Үлкен ас беріп, 
той жасағанда ғана көкпар беріледі. Жасыратын несі 
бар, ұлттық спорт түрлерін Наурыз мерекесінде, той-
жиындарда ғана ұлықтаймыз. Алайда бір қуанарлығы, 
соңғы жылдары елімізде ұлттық спорт түрлерін кең 
көлемде насихаттап, дамытуға ден қойылып келеді.

Мәселен, «Қазақ барысынан» басталып, «Азия 
барысы», «Еуразия барысы», «Әлем барысы» тур-
нирлеріне ұласқан қазақша күресті ерекше айта 
кету керек. Алдағы уақытта қазақ күресі олимпиада 
ойындарына енгізіліп қала ма деген арман да жоқ 
емес. Әрине, ол болашақтың үлесіндегі дүние. Елдің, 
ұлттың ерекшелігін танытатын ұлттық спорт түрлерін 
дамыту, алдымен, сол елдің рухын көтеруге жұмыс 
істейді. Сондықтан ұлттық спорт түрлерін дамыту, 
оны заманға сай лайықтау керек.

 Қашанда ұлттық спорт түрлері құндылығымызды 
жоғалтпай, салауатты өмір салтын ұстануға сеп 
болатыны анық. Оның ішінде ләңгі тебу, қазақ күресі, 
қол күресі, гір көтеру, арқан тарту, тоғызқұмалақ 
түрлерін ұрпақ бойына сіңіре бергеніміз жөн. Дүние 
жүзіндегі әр халық өз спортын әлемдік деңгейге дейін 
көтеруде. Ал біздің ұлттық ойындарымызға насихат 
жетіспей жүрген сияқты.

Қарап отырсақ, барлық ел өздерінің ұлттық 
ойын дарын кеңінен насихаттауға тырысады. Мәсе-
лен, жапондар дзюдо күресін әлемге таныту үшін 
1970 жылдары күреске арналған киімдері мен 
татамилеріне дейін дүниежүзіне тегін таратқан екен. 
Жаттықтырушыларды дзюдоны тегін үйрету үшін 
барлық елге аттандырады. Дзюдодан халықаралық 
жарысты жиі өткізді. Сөйтіп, дзюдо күресінің халық 
арасына кең тарауына жағдай жасады. Осылайша 
уақыт өте дзюдо олимпиадалық ойындардың қатарына 
енді.

– Өткен жылы ұлттық спорт үшін жеңісті де же-
місті  жыл болды. Атап айтсақ, 24 рет Әлем чем-
пионатының жүлдесін алдық. Оның ішінде күміс, қола 
жүлдегерлерміз бар. Азия чемпиондары қаншама. 
Сон дай-ақ Әлем кубогін, Азия кубогін өткіздік. 
Соның бәрінің жеңімпаз жүл де герлері ұлттық спорт 
тари хындағы үлкен жаңа лық деуге болады. Біздің 
мақсатымыз ұлттық құраманы жасақтап, оларды 
дайын дап халықаралық аренаға шығару. Нәтижесі 
де жаман емес. Былтыр қоржынымызға алтын, күміс, 
қола да түсті. Ең бас тысы біз медальдың санына 
емес, сапасына жұмыс істеп, ұлттық спортты өз 
дең гейіне көтергіміз келеді, – деді Ұлттық және ат 
спорты түрлері орталығы директорының орынбасары 
Қарлығаш Әсетқызы. 

Ал енді ата-бабамыздан мұра боп қалған ат 
спортына тоқталайық. Аттың құлағында ойнап, жауға 
шапса сенімді серігі қылған, тұлпарын жеті қазынаға 
теңеген қазақтың бүгінгі жайы көңіл көншітерлік 
емес. Бүгінде қазақ асыл тұқымды тұлпарды ұмытты 
десек болады. Оны күнделікті өмірде айналаңызға 
зер салып қарасаңыз, анық байқауға болады. Бұрын 
қазақ жерін нағыз асыл тұқымды жылқының отаны 
деп есептеген. Өкінішке қарай, қазір сол жылқыларды 
өзгелер иемденіп алды. Жай шауып жүрген жоқ, 
өнер көрсетіп жүр. «Алтынның қолда бар да қадірі 
жоқ» деген осы шығар. Ипподром дегеннен шығады-
ау, мәселен, осы қаламызда жылына неше рет бәйге 
ұйымдастырылады? Екеу, бәлкім үшеу… Әйтеуір аз 
екені анық. Осы ат жарысынан үлкен пайдаға кенеліп, 
үлкен спортқа айналдырып отырған мемлекеттің бірі 
– Швеция. 

Бұл елде жылда жоғары деңгейдегі үлкен бәйгелер 
өтуі әдетке айналып, бір ізге түскен. Қыстың суы-
ғына қарамай қала шетіндегі ипподромдары халық-
қа толы болады екен.. Өкінішке қарай, біздің спорт-

шыларымыз осындай жарыстардан шет қалып 
жүр. Тағы айта кететін жайт, қазіргі таңда Франция 
бюджетінің 25 процентін осынау ат спортынан түскен 
пайда құрайды деген ақпаратты оқыдық. Ал көрші 
елдегі аты жер жарған, талай еуропалық футбол 
және баскетбол клубтарының демеушісіне айналған 
«Газпром» компаниясы Ресейдегі ат спортының 
негізгі демеушісі екен. Біздің елде ат спортын қолдау 
мәсе лесі әлі де ақсап тұр. Жарыс аз өтеді. Еуропа 
елдерінде ат спортынан жарыс бізге қарағанда 4-5 есе 
көп. Олардың артықшылығы да осында болып тұр 
ғой.

Жалпы, тек қазақ қана емес, қай халықтың да 
ұлт тық ойындарында сол ұлтқа тән мәдениет пен 
мiнез-құлқы танылады. Соның iшiнде жалпы ережесi 
қалыптасып, жарыс күнтiзбесiне енiп, спорт түрiне 
айналғандары қаншама? Негiзi ел арасына кеңiнен 
тараған 200-ден  астам ұлттық ойын бар. Алайда 
Тәуелсіздік жылдарында ұлттық спорттың 20-дан 
астам түрі белсенді дамыды. 

Ұлттық спорттың жай-күйін қай кезде айтсақ та 
маңызды. Өйткені  әлем чемпионатынан қазақ күресі, 
тоғызқұмалақ, көкпар, бәйге, асық ату секілді ұлт-
тық спорт түрлерін көргісі келеді. Спорттың жас 
ұрпақ тәрбиесіндегі орасан зор маңызын айтпағанның 
өзінде, жас мемлекеттің дамуына қосар үлесінің 
салмағы қаншалықты екенін бағамдай беруге болады. 

Алдағы уақытта батырлар мен мықтыларды дүние-
ге әкелген алаш жерінен әлемдік аренаның талай 
рингтерін бағындыратын Қажымұқандай алыптар 
шығары анық.  Сондықтан халық барда ұлт спорты 
кенжелеп қалмайды деген сенімдеміз.

Ақмарал ҚАДЫРХАНҚЫЗЫ

Ұлттық спортқа
ҚАМҚОРЛЫҚ ҚАЖЕТ

Қазақ жұрты үшін сондай қадірлі 
ыдыстың бірі – күбі. Оны 
халқымыз май шайқап, көже 
ашытып, қымыз, шұбат, 
айран пісу үшін қолданған. 
Күбінің де түр-түрі бар. 
Мәсе лен, қымыз күбісі 
аласа әрі жуан болса, айран 
күбі жіңішке, биіктеу кел-
ген. Тұрмыста қажетті әр-
бір заттың пайдалы тұсын 
бағамдай білген қазекең 
күбіні емен, қайың, арша 
сынды ағаштардан жасаған. 
Оларды алдын ала кептіріп, 
арнайы күбі жасау үшін 
жылдап дайындаған. 

Бүгінде сүт ұйытып, 
күбіде айран пісетіндер 
некен-саяқ. Сұраныстың 
аз ды ғынан қазақтың қара 
күбісі де ұмытылып бара-
ды деуге болады. Осы 
орайда қаламызға белгілі 
қолөнер шебері Бекзат 
Жүсіповке хабарласып, 
ай мақ көлемінде күбі жа-
сай  тын шеберлерді сұ рас-
тырған едік. Расы мен, ағаш 
шеберлері тап   сы рыс ая-
сында бол маса қазір күбіні 
мүлде жаса май тынын айт-
ты. Осы лайша күбінің 
жасалу технологиясы ту-
ралы ай тып беретін шебер-
лермен хабарласу мүмкін 
бол мады. Десе де көп жыл-
дан бері күбі жасап жүр ген 
маманды тауып, одан қыр-
сырын сұрадық. 

Жалпы күбінің жасалу жолы қиын. 
Сондықтан көпшілік бұған беттей 
бермейді. Ертеректе көктем келісімен 
ауыл жұрты жаппай күбі пісуге 
дайындалып, қам жасайтын. Алдын 
ала тапсырыс беріп, дайындататын 
еді. Сол кезде сұраныстың көптігінен 
қолымыз бір сәт босамайтын. Қазір 
ауыл адамдары да электрлі күбіге 
көшті ғой. Бір жағынан бұрынғыдай 
айран пісетіндер де аз. Қазір қалтаңда 

ақшаң болса бар қажеттіні дү-
кен  нен таба аласың, – дей-
ді ағаш шебері Сауран 
Жүсіпов. 

Күбі негізі діңі мықты 
емен ағашынан жасалады. 
Бұдан бөлек қайың, арша, 
кей жерде жиде ағашын да 
қолданады. Бұл енді табиғи 
өнімнің қолжетімділігіне 
байланысты. Ол үшін ағаш-
ты ұзақ кептіру қажет. 

– Мәселен, күбі қа-
йың  нан жасалса, шикі зат 
бірнеше жыл бұрын дайын-
далып, кептірілген болуы 
шарт. Сол сияқты әр ағашты 
қасиетіне, икеміне қарай 
дайындаймыз. Қажетті 
ағаш тарды жонып күбінің 
пішінін келтіреміз. Одан 
кейін темірмен 4 жерден 
құрсаулайды. Күбінің тү-
бін қалың етіп жасайды. 
Бетіне арнайы шаң-тозаң 
түспесін деп ортасын тесіп 
немесе шетінде кер тік 
қалдырып қақпағы дайын-
далады. Көбіне қақпақсыз 
жасалады. Себебі ерте 
кездегідей күбіде көже, 
ашытпа ашыта бермейді. 
Дайын болған ыдыс сәл 
ысытылған қой не жылқы 
майымен майланады. Май-
ланған ағаштың бойына 
сұйықтық сіңбейді. Соны-
мен бірге тобылғы, жүзген 

сияқты ағаштың түтінімен 
ысталады, – дейді шебер. 

Күбіні пайдаланбас бұ рын суға 
салып, ісіндіріп ала ды екен. Күбіде 
піскен сусынның дәмді, майының 
мол шығуы үшін де бірқалыпты тем-
пература, қысым қажет. Өзінің қал-
пын сақтап пісілмеген айранға май 
шықпайтынын ұмытпаған жөн. Ал 
күбі дегі айранның дәмі ерекше. Күбі 
де ұмытылып барады...

А.СЕЙІЛ

Қазақтың 
КҮБІСІ
Ат ерттеп, атан қомдаған жұртымыз үшін төрт-түлік малы 

жесе ет, ішсе сусын, мінсе көлік болғанын жақсы білеміз. Құрт 
қайнатып, май шайқап қалдықсыз өнім өңдеген халқымыз 
астың қадірін білген. Сондықтан да асты кез келген ыдыста 
дайындап, сақтамаған.

Әр ұлттың 
тұрғылықты 
жеріне, 
шаруашылық 
түріне қарай 
қалыптасқан 
ұлттық тағамдары 
бар. Халқымыз 
ұлттық ас 
түрлерінен 
кенде емес. Негізгі тіршілігі мал шаруашылығы 
болғандықтан тағамдардың көбі төрт түлік малдың 
өнімдерінен әзірленген.  

Бастауыш сыныпта оқып жүргенде ұлттық тағамдарға байла-
нысты сабақ өтіп, сонда малта деген сөзбен танысқанбыз. Ол кезде 
астарына терең үңілмесек те құрттың ұсақталғаны екені есімде 
қалыпты. Бала көңілмен құртты езіп малта жасап жегенім есімде 
бар. Сөздің құдіреті ғой, кітапта жазылғандай «дәмі ерекше тіл 
үйіреді» дегенге сенсем керек, бүтін құрт пен оның қиқымынан 
ерекшелік таппадым. Ал негізінде малтаның жасалу жолы бөлек 
екен. 

– Қазір көже деген тағам көпшілікке жақсы таныс болғанымен 
құрт көже дегенді білмейтіндер көп. Бүгінгінің үлкендері де 
бұл тағамды бала кезінде жеген шығар. Себебі ертеректе жиі 
дайындалған ас қазір ұмытылып барады. Құрт көже – көбіне қыста 
дайындалатын, бойға күш-қуат беретін әрі суықтан қорғайтын 
тағам түрі. Мұны көбіне елден жырақта жүретін малшыларға, 
сапарлатқан жолаушыларға әзірлеген. Оны дайындау үшін ұнды 
қажетті мөлшерде суға салып қайнатады. Су қайнағаннан кейін 
оған суытпай құрт салып, қолмен езеді. Езілген құрт шамалы 
уақыттан соң қоюланып, қышқыл дәм береді. Осыдан соң оған сөк 
не болмаса күріш қосып тағы бір қайнатып алады. Дайын болған 
көжеге май салып жеуге де болады, – дейді көпті көрген Үміткүл 
әже. 

Бұл халқымызда тағамдық қуаты мол жеңсік ас саналады екен. 
Сол себепті оны қыстың қымызы деп атаған. Жазда жайлауда, 
қыста қыстауда жүріп денсаулықты күтудің қыр сырын білген дана 
халқымыз пайдалы ас әзірлей білген. Үміткүл әженің айтуынша, 
құрт көже суықта тоңдырмайтын, бойға қызу беретін тағам 
болғандықтан көбіне қыс мезгілінде жиі әзірлеген. Өз кезегінде 
жылқышылар қыста далада жүріп осы асты ішкен. Ал малта осы 
құрт көжеден жасалады екен.

– Малта дегеніміз құрттың ұсағы ғой. Құртты езгеннен кейін 
қалған ұсақтарын не жартылай бөліндісін малта деп айтады. 
Мұны да әрі шөл басатын әрі қарын тойдыратын тағам ретінде 
қолданған, – дейді кейіпкеріміз.

Ұлттық тағам десе ет пен бауырсақты, айран мен қымыз, 
шұбатты еске түсіретін біздер тағы бір ұлттық ас туралы білдік. 
Жалпы халқымыздың ас әзірлеудегі тарихына үңілсек небір 
тамаша дәмі тіл үйіретін тағамдарды тануға болады. Қазіргі күні 
ұмыт бола бастаған салт-дәстүр, тағам түрлері қолданысқа еніп 
келеді. Тіпті ел ішінде сәнге айналып, қолданыс аясы кеңейді 
деуге де болады. Халқымыздың құрамы құнарлы тағамдары дәл 
қазіргі кезеңде таптырмас аса қажет дүние. 

А.ӘЛІМ

Қызылордалық қолөнерші 
әрі кәсіпкер Қарлығаш 

Ілиясова ны білмейтін жан жоқ 
шығар... Сыр еліне ұлттық 

киімді дәріптеумен бірге қазақы 
нақыштағы бұйымдарды тігіп, 
көрмелерге қатысып, жүлделі 

орын алып жүрген қолөнершінің 
бірі. Бүгінде оның өз орталығы, 

өз тұтынушылары бар.

Қарлығаш Ілиясова осыдан 15 жыл 
бұрын Қырғыз елінен өз туған жеріне көшіп 
келеді. Алғаш келген кезде тек күнкөріс 
қамы үшін ұлттық нақыштағы қолөнер 
бұйымдарын тігіп, тұтынушыға ұсынады. 
Уақыт өте келе кәсібін кеңейтуді ойлап, 
кәсіпкерлер палатасынан бизнес кеңес 
алады. Осы мекемеден инновациялық 
жоба ларға арналған грант туралы да естиді. 
Оған өзінің бизнес-жоспарын ұсынып, 
грантқа, яғни қайтарымсыз қаржыға қол 
жеткізеді. Осылайша шағын шеберханасын 
ашып, қосымша тігін машиналарын алуға 
мүмкіндік туады. Одан бөлек, үйінде 
жұмыссыз отырған қыз-келіншектерге 
өзінің білгенін үйретіп, кәсібін одан әрі 
ұлғайтуды көздейді. 

– Негізі қолөнермен айналысқаныма 
26 жылдан астам уақыт болды. Бастапқы 
жетістігімнен бастасам, «Қазақстанның 
үздік тауары», «Шебер» фестивалі сынды 
шараларға қатысып, жүлделі орындарға ие 
болдым. 2017 жылы «ЭКСПО» көрмесіне 
қатыстым. Ол жерде ұлттық киімдерді 
де көрсеттік. Ұлттық киімдердің матасы 
синтетика емес, кезінде әже-апаларымыз 
киген барқыттан тігіледі. Сапасына қарай 
бағасы қымбаттау. Дегенмен халықтың 
қалтасы көтеретіндей, – дейді кәсіпкер 
Қарлығаш Ілиясова.

Бүгінде қызылордалық қолөнерші 
Қарлығаш Ілиясова таза былғарыдан 
қол сөмкелер, қазақтың тұс киізі, этно 
стиль дегі шапандар тігуді қолға алды. 
Кейіпкеріміздің айтуынша, бұл сұранысқа 
ие бұйымдар екен. 

– Сондай-ақ қыз жасауы, ұлттық 
киімдерді де тігіп жатырмыз. Оған қоса 
таза былғарыдан тігілген этно стильдегі 
сөмкелерге жұрттың қызығушылығы жоға-
ры болып тұр. Бірақ бізде тігіншілер жетіс-
пейді. Бұл шеберлікті одан әрі шыңдап, 
дамыта беруге болады. Әйткенмен дәл 
қазіргі кезде арнайы ғимарат болмай отыр. 
Әйтпесе жүзеге асыратын идеялар өте көп, 
– деді шебер иесі.

ШЕБЕРДІҢ ЖАҢА ЖОБАСЫ

Кейіпкеріміз үнемі ізденіс үстінде 
жүреді. Жақында жаңа жобаны да қолға 
алды. 

– Қызылорда облысындағы қыз-келін-
шектерге көмегім тисін деп «Қарлы-
ғаш» шеберлер орталығының кәсіби жас 
дизайнерлер арасында «QYZYLORDA 
CRAFT FASHION WEEK» жобасын бас-
тадым. Бұл жоба үйінде нәпақасын тауып 
отырған нәзік жандардың сұранысынан 
туған идея. Олар да өздерінің жасаған 
туындысын халыққа ұсынғысы келді. 
Маған хабарласып, пікір алмастық. Сол 
кезде осы жобаны шығару ойыма келді. 
Жоба қаржысыз жасалды. Әрине, игі 
жақсылар көмектесті, себепкер болды. 
Алғысым шексіз. 

Мендегі мақсат – жас буынға, өскелең 
ұрпаққа өз тәжірибеммен бөлісіп, білгенімді 
үйреткім келеді. Негізі алдағы уақытта осы 
облыстан қолөнер орталығының өндірісін 
ашқым келеді. Шыны керек, ғимарат 
жағынан шамалы кедергілер болып тұр-
ғаны жасырын емес, – деп қолөнерші 
қолдау күтетінін жеткізді. Расында да, егер 
бұл жоба қолға алынса, қыз-келіншектер 
арасында да жұмыссыздық азаяр еді.

БЫЛҒАРЫ СӨМКЕ 
СҰРАНЫСҚА ИЕ

Ұлттық құндылығымыздың дәріп те-
луіне, ұрпақтар сабақтастығының жал-
ғасын табуына септігін тигізіп жүрген 
қолөнершінің туындылары ерекше-ақ. 
Қашанда жаңа идея ойлап жүретін ол 
бұл жолы ұлттық нақыштағы сөмкелерді 
шығаруды қолға алды.

– Жаңа туынды таза былғарыдан жа-
сал ған. Бұған дейін өңірде былғарыдан 
сөмке жасау ісі болған емес. Аяқкиім 
шығарудың өзі енді-енді қолға алынуда. 
Бұл көптен бері ойда жүрген мақсатым еді. 
Этно стильдегі сөмкелерге сұраныс көп. 
Алғашқы үлгілері құрақ стилінде болды. 
Қазір әртүрлі бейнеде шығарылуда. Жалпы 
ұлттық өнерді дамыту тек құрақ көрпе, 
шапан сияқты дүниелерден тұрмайды 
ғой. Кез-келген қолданыстағы дүниеге 
қазақы нақыш беріп әрлеуге болады. Бұл 
бір бағытта жұмыс істемей жан-жақты 
дамудағы мақсат болды. Көпшілік қызығу-
шылық танытуда. Жаңа  жоба одан әрі 
дами түседі деп ойлаймын, – дейді шебер 
бізбен әңгімесінде.

Жалпы қазақы ою-өрнекпен әрленіп, 
әсемделген қол сөмкелер нарықта сұра-
нысқа ие. Сондай-ақ мұндай дүниелерді 
жасап шығарушылар да баршылық. Бұған 
дейін кейіпкеріміз арнайы матадан тігілген 
сөмкелерді жарыққа шығарған. Енді оны 
былғарыға ауыстырып, қайта жаңғыртуда.

– Қайсыбір істі бастау үшін қаражат 
қажет екені белгілі. Тиісті орындарға барып 
жобамды ұсындым. Олар көңіл бөлгенімен 
қолдау бола қоймады. Солай біршама уақыт 
бұл іс тоқтап тұрды. Кейін өз қаражатыма 

жұмысымды жандандырайын деп шештім. 
Солай ақырындап бастаған жайым бар. 
Оған жұртшылық арасында сұраныстың 
артуы қуантты, – дейді кейіпкеріміз.

Иә, нарықта қол сөмкесінің түр-түрі 
бар. Ал талғампаз қыз-келіншектер үшін 
этно стильдегі сөмкенің орны ерекше 
болары анық. Түрі де, түсі де бір-біріне 
ұқсас сөмкелерден мұның ерекшелігі де 
осы болмақ.

Жасынан ұлттық өнерді серік етіп сол 
жолда тынбай ізденіп жүрген Қарлығаш 
Ілиясованың балалары да ана жолын 
қуып, зергерлік бұйымдар дайындаумен 
айналысады. Бүгінде қазақы қолөнерді 
сабақтастыра білген ана мен бала салт-
дәстүрді, ұлттық болмысты осылайша 
дәріптеп келеді.

Иә, қолөнер – таза еңбек. Ал ол ең-
бек тің арқасында Қарлығаш Қазақ-
стан шеберлер Одағының мүшесі және 
оның облысымыздағы өкілі, әрі қол-
өнер шебері. Оның қолынан шыққан 
экс клю зивті бұйымдар халықаралық 
мәдени-этнографиялық фестивальдерде, 
көрме-жәрмеңкелерде көптеген алғыс 
хаттармен, дипломдармен, сыйлықтармен 
марапатталған. Сонымен қатар Сыр елінде 
өткен «Сән мен сахна» халықаралық дизай-
нерлер фестивалінің жеңімпазы. Кейіп-
керіміздің алар асуы әлі алда деп білеміз.

Ақтолқын НҰРЛЫБАЙ

Ісмерлікпен танылған Қарлығаш Алты малта 
ас болмай...

Басы 1-бетте

АҚМЕШІТ АПТАЛЫҒЫ

Бір қызығы, бұл кейіпкер туралы осыдан 15 
жыл бұрын бағына келіп, жазған екенмін. Сенесіз 
бе, Бектай атаға барып, сәлемдесіп тұрған сәтте, 
«қызым, есімің кім?», – деп сұрады.  

– Ата, есімім – Ақтолқын, – дегенім сол 
еді, «Ақтолқын, сен осы мен туралы жазуға 
кел ген жоқсың ба?», – деді. Шыны керек, мен 
оны ұмытып қалған шығар деп ойладым. Жоқ, 
ақсақалымыз ұмыта қоймапты. Он бес жыл 
бұрынғы бақтың аумағы кеңейіп, ағаштар 
саны да, көшеттер түрі де көбейген. Тіпті күн 
әлі салқын болса да, туя, арша, қарағай секілді 
ағаштары жап-жасыл болып жайқалып тұр. Осы 
уақытқа дейін ол 2 миллионнан астам көшет 
отырғызып, мол сауапқа кенеліп келеді.

БІЗ БАҚТЫ АРАЛАП...

Бір байқағанымыз, биыл мамыр айында сек-
сен үшке қадам басатын қарияның қайраты 
қайтпаған. Әлі де ширақ қимылдайды. Жүзі 
жылы, өзі газеттерді оқи береді. Қарапайым 
келген еңбек иесі күннің салқын дығына қара-
май, ауласында қызу жұмыс істеп жүр. Содан 
ес білгеннен бері бағбандыққа бет бұрған  
ақсақалмен  әңгімеміз осы саланың қыр-сыры 
жайында өрбіді. 

– Жақында ғана Сарыағаш жақтан келдім. 
Бақта жүзімнің үш түрі бар. Бірақ көп жылдардан 
бері «Бычий глаз» жүзімінің сортын іздеп жүріп, 
Сарыағаштан тауып, әкелдім. Бұл Өзбекстанда 
жақсы өсетін жүзім. Енді менің бағымда да 
өсетін болды, – деген ақсақалдың өз ісіне деген 
ықыласының ерекше екенін сездік. Бір көшетті 
отырғызуды көздесе, сол мақсатына жетпей 
қоймайтын қасиеті бар.

Қызылордада қысы-жазы жел ұйытқып 
тұрады, ауасы құрғақ, топырағы тұзды. Сондық-
тан «Сыр бойында қара ағаштан басқа тал 
өспейді» деген түсінік қалыптасқан. Бірақ 
Бектай ақсақалдың бағына келсеңіз, бұл ойдың 
бекер екеніне бек сенесіз. Мұнда өңірге таңсық 
қылқан жапырақты ағаштардың түр-түрі бар. 
Тіпті, жасыл аршаның өзі жайқалып өсіп тұр. 
Бағбан бабын тапсаң, барлық ағаш түрін өсіруге 
болатынын айтты. 

– Есімді білгелі көшет егіп келе жатырмын. 
Негізі ең бірінші шейін шөп өсіруден бастадым. 
Ал қаланың сырт жағында 1990 жылдан бері 
тұрып жатырмыз. Жалпы 25 гектар жердің 5 
гектарын баққа арнадым. Басында қиын болды. 
Бірақ тынбай тіршілік еткеннің арқасында 
бейнеттің зейнетін көріп отырмын.

Қызылордада өсіп тұрған ағаштардың 60 
пайызын мен өсірдім. Түрлі ағаштың тұқымын 
егеміз. Теректің бірнеше түрі, арша, жергілікті 
қарағай бар. Барлығын қосқанда 20-дан астам 
түрі бар. Бойы 1,5-2 метр болған кезде қопарып 
алып, жұртқа бере бастаймыз, – деді бағбан 
Бектай Сүлейменов. Сексеннің сеңгіріне шыққан 
қария шаруаның бәрін өзі баптайды. Соның 
өзінде айнала жайнап тұр. Осылай басталған 
әрбір іс берекелі әрі оның соңы жемісті 
болатынына күмән жоқ. 

БАҒБАННЫҢ ХОББИІ

– Жарты ғасырдан астам ғұмырымды орман 
шаруашылығына арнадым. Жылына 5-6 мың 
көшетті баптап шығарамын. Жеміс және сәндік 
ағаштарды өсіруді хобби әрі жұмыс санаймын. 
Сағат таңғы бесте тұрамын. Күнделікті жұмысым 
бауды аралаудан басталады. Таң сәріден кеш 
батқанға дейін ермегім алқаптағы ағаштар. 
Наурыз бен сәуір мен үшін қызу жұмысқа толы, 
яғни көшеттерді сатамын. Баудағы жайқалған 
ағаштар бейнеттің берекесі деп білемін, Ал 
жаздың соңы мен күздің кезі жеміс-жидектерді 
жинау сәті. Сондықтан бос уақыт жоқ, өмірім 
өзіме ұнайтын еңбекпен өтуде, – дейді бағбан. 

ҚЫЗЫЛОРДАДА ӨСПЕЙТІН 
АҒАШ ЖОҚ

Тіршілікпен етене болғандықтан бағбан әлі 
тың. 5 гектар аумақтың шаруасын бір өзі дөңге-
лентіп жүр. Мұнда сәндік ағаштармен қатар, 
жеміс ағашының 10-нан аса түрі бар. Тәжірибе 
жасаудың арқасында бағбан тек жылы жақта 
өсетін анар ағашын да осында жерсіндірген екен. 

– Анарды өсіріп, жемісін жедік. Шындап 
келгенде, жемістің кез-келген түрін өсіруге 
болады. Тек оған ынта мен еңбек керек. Барлық 
ағаш өседі. Мысалға, арша бұрын өспейтін. 
Мен осы жерге келгелі бірнеше жыл болды, 
аршаны өсірдім. Қарағай өспейді деген, қазір 
қарағай жайқалып өсіп тұр.  «Қызылордада 
ағаш еккенмен өліп қалады» деген нағыз жалқау 
адамның сөзі, – деді бағбан Бектай Сүлейменов.

ДӘРІГҮЛ ӘЖЕМІЗДІҢ 
ДАЙЫНДАҒАНЫ БАЛ ТАТИДЫ

Бектай атамыз сыртта бақтың сәнін кіргізсе, 
үйдің шуағын келтіріп, ошақтың басында 
Дәрігүл әжеміз отыр. Екеуінің шаңырақ көтер-
геніне биыл 63 жыл болады. Алты баладан 
немере-шөбере сүйіп отырған жайы бар. Дәрігүл 
әжеміз Бектай ақсақалдың баптаған өнімін 
суыққа қалдырмай жинап алудың қамымен 
жүреді. Оның айтуынша,  айва жемісінен шырын 
жасасаң, дәмі бал татиды. 

– Үйге іліп қойса, иісі жақсы. Тосап жасауға 
болады. Өзбектер палауға салады. Жаздайғы 
еңбек қысқа азық. Бірақ көпшілік мұндай 
еңбектен қашады. Біз қалада тұрғымыз келмейді. 
Себебі мұнда қаншама еңбек тұр. Атаңның 
байлығы – бұл. Жазда жақсылап қарасаң, жыл 
бойы тамағың тоқ болады. Жинап аласың, 
балаларың да, өзің де риза боласың», – деді 
зейнеткер Дәрігүл Әбуова.

КӨШЕТ ІЗДЕГЕНДЕР КӨП

Бектай атаның бауы үлкен саябақ іспеттес. 
Қала тұрғындары да  бағбаннан 5-6 мың түп 
ағашты сатып алатын көрінеді.

– Еңбекпен ғана табысқа жетуге болады. 
Қай іске де бел буып, ынтамен кіріссеңіз, оның 
жемісін бермеуі мүмкін емес. Сол үшін де  жеміс 
бағын күні-түні еңбек алаңына айналдырып 
келемін. Шүкір, пайдасы жоқ емес. Мысалы, 
қазір сұранысқа ие аршаны, туяны 7 мың 
теңгеден өткіземін. Ал жеміс ағаштарының 
саудасы 600-700 теңгеден басталады. Біздегі 
базар оңтүстіктің көшетіне толы. Енді қараңыз. 
Сырттан келген көшеттердің бізге келем дегенше 
бойындағы су тартатын өте нәзік, жіңішке 
тамырлары бар, солар кеуіп кетеді, жолда 
бүлінеді. Екінші жағынан, бұлар жылыжайда 
өскен. Ал енді анығын айту керек, жылыжайда 
өскен көшеттердің ғұмыры тым қысқа, – деп 
ақыл қосты ақсақал.

Әңгіме арасында көшет алушылардың 
қатары көбейді. Бір сәт сатып алушылардың 
пікіріне үңілдік.

– Көктем келсе, Бектай ақсақалды іздейміз. 
Қарағай, арша, жиде, өрік, алма секілді көшеттерді 
сатып аламын. Бағасы да қалтаға қонымды. Ең 
маңыздысы, көшеттер жер талғамай, бірден 
көгеріп шыға келеді. Өткенде базардан бір көшет 
ала салып, үй жаққа отырғызғанмын. Ақыры, 
өліп қалды. Жерсінбеді, – деді қала тұрғыны 
Махмуд Есенгелдиев.

БЕКТАЙ АТАНЫҢ 
АЙТАРЫ БАР

Кейіпкеріміз тек өз ауласымен шектеліп 
қана қоймай, аймақты көркейтуге үлес қосып 
жүр. Тұңғыш Президент саябағымен қатар 
әуежайға апарар жолдың қос қапталын жайқалту 
жауапкершілігі Бектай Сүлейменовке артылған.

– Махамбетов ауылына бара жатқан жолда 
канал бар. Әуежаймен екі аралықты жалғайды. 
Қайбір жылы аймақ басшысының өтінішіне 
сәйкес, аталған каналдың жағалай қос қапталына 
3 қатар ағаш отырғыздым. Ұзындығы – 11 
шақырым. Қос қапталдағы 3 қатарды есепке 
алсаңыз, 66 шақырым. Бейнеттің нәтижесінде 
сол көшеттер қазір саялы баққа айналды, – дейді 
бағбан. Әңгіме барысында тағы бір ойын айтты. 

– Негізі бұл ұсынысты көтергеніме бірнеше 
жыл болды. Біз де облыстық туберкулезге қарсы 
диспансері бар. Соның аумағына қарағай ағашын 
өсірсе деп едім. Неге десеңіз, қарағай туберкулез 
дертіне бірден-бір ем. Одан бөлінетін оттегі адам 
денсаулығына жақсы әсер етеді, – деді Бектай 
ата.

АТАНЫҢ 
ЖАҚСЫ КӨРЕТІН АҒАШЫ

Әрине, өз қолымен көшетті жас баладай 
баптап, үлкен ағаш етіп өсірген әрбір өнімі 
ақсақалға қымбат. Бірақ соның ішінде аршаға 
деген көзқарасы бөлек. Аршаға сұраныс жоғары. 
Оның әсемдігі де бір бөлек. Бұл ағаштың тағы 
қандай артықшылығы бар деп сұрау салдық.

– Аршаны өзім жақсы көремін. Сондықтан 
алқаптың тең жартысы аршаға тиесілі. «Арша 
– ағаштың анасы» деген теңеуде қаншама 
ұлағатты ұғым жатыр. Ертеде небір асыл 
азаматтарымыз тағдыр тәлкегімен елден жырақ 
кеткенде бойтұмар ретінде арша ағашының 
жаңқасын өзімен бірге алып жүріп, елді, туған 
жерді сағынған кезде ауық-ауық мейірлене 
иіскеп мауқын басатын болған. Бір жағынан 
арша – фармацевт. Одан бөлінетін фитоноцидтер 

денсаулыққа ем. Көп деректерді ақтардым. 
Сонда оқығаным, арша жылына орта есеппен 
1 тоннадан аса шаңды жұтып, айналасына 1,5 
мың литр оттегі бөліп шығарады екен. Міне, бұл 
ағаштың осындай қасиеті бар, – деді ақсақал. 
Міне, қарияның денсаулығының мықтылығы 
осында шығар деген ойда қалдық. 

БАҒБАН КЕҢЕСІ

Ерте жастан тал егуді мұрат тұтқан ақса қал 
қаладағы көшет отырғызу мәдениеті қалып-
таспағанын да айтып қалды.

– Қызылордада ағаш егу мәдениеті қалып-
тасса, шаһар жасыл желекке оранар еді. Тым 
науқаншылмыз. Тек наурыз мерекесінде көшет 
егеміз. Көшетті отырғызуын отырғызамыз, бірақ 
суландыру жүйесіне мән бермейміз, дұрыс күтіп 
баптамаймыз. Әрбір ағаштың жайқалып өсуінде 
үлкен еңбек жатыр. Ынта болса, кез-келген өнім 
өседі, – деді бағбан.

Тілші түйіні:
Бақ іші де, ауасы да керемет. Қазыналы 

қария жеміс ағаштарының бабын келтіріп 
жүр. Бағбан әр ағашпен сырласып, тіпті 
еркелете сөйлеседі.

– Әрқайсысы менің байлығым ғой. 
Бұларға да жақсы бап керек. Бабын 
тапсаң, бағыңа айналады, –  дейді қария. 
Иә, бақтың көз тоймас көрінісіне сырттай 
қарап сүйсіндік.

Ақтолқын НҰРЛЫБАЙ
Суреттерді түсірген 

Нұрболат НҰРЖАУБАЙ

ҚЫЗЫЛОРДАДА 
АҒАШ ӨСПЕЙДІ ДЕП 
КІМ АЙТТЫ?!

14 наурызда жұрт таң азанымен 
бауырсақ пісіріп, үйлерінде пішінә-
кәмпитін дайындайды. Жұмысқа 
асыққан аналар күндегіден ерте 
тұрып, анау-мынауын дайындап 
қояды. Өйткені бұл көрісу күні. 

Біз жақта, батыста, балалар жылына екі рет 
жасап қалады. Бірінші осы көрісу күні болса, 
екіншісі «пасха». Біріншісінде кез келген үйдің 
есігін қағып, көрісесің. Үй иесі қолыңды алып, 
кейін тәттіні үйіп-төгіп береді. Екіншісінде 
боялған жұмыртқа мен куличке тоясың. Міне, 
бір жылы осы көрісу күнінде қызық болды.

Сабақтан үйге қайтқанша асықпын. Жиын-
тойда беретін 150 теңгенің тақиясын басымызға 
киіп алып, тәрбие сағатын ұйымдастырып 
жүрміз. Мектепте әшейінде көзге түспеуге 
тырысатын директормен де бүгін амандасып, 
қол алысып жүрміз. Бірақ қанша қызық дегенмен 
үйге асықпын. Өйткені түстен кейін оқитындар 
бүкіл үйді аралап қоя ма деген қызғаныш бар. 
Әйтеуір сабақ та бітті.

Аялдамада топырлаған бала тұрмыз. Барлығы 
да үйлеріне асығып тұрғандай. Ондай кезде 
«маршруткаң» да келе қоймайды. Әр жерде топ 
болып бөлінгендер өзара шүйіркелесіп, ананы-
мынаны айтып тұр. Бір кезде досым бастады. 

«Өткен жылы көрісу күнінде үй араладық. 
Бәріміз көше-көшені бөліп алғанбыз. Амангелді 
көшесі Арсен екеумізге түсті. Ол оң жағын, мен 
сол жақтағы үйлерді аралаймыз деп келістік. 
Сөйтіп, көрісуді бастадық. Арсеннің үй иелері 
бірінің соңынан бірі есік ашып жатыр. Ол қайта-
қайта сөмкесіне кәмпит-пішінәйды салуда. Мен 
жақтағылардан ешкім ашпайды, тіпті бір үй де 
ашқан жоқ. Ақыры бір апай ашты да қолыма 500 
теңгені ұстатты», − дейді досым. Ана әңгімеден 
кейін маңыраған қойлар секілді «Мә-мә» деумен 
болдық. 

Ақыры автобусқа да міндік. Жолай достарым 
өз аялдамаларынан түсіп қалып жатыр. Мен ең 
соңғы болып түстім. Жүгірмесем де аяқты-аяққа 
соғып, асығып келем. Анам: «Сен табаныңмен 
емес, балағыңмен жүресің бе?», − деп айтады-
ау деген ой да жоқ бүгін. Үйге келсем ешкім 
жоқ екен. Бәрі жұмыста, сабақта. Костюмді іліп, 
жинап қою деген жайына қалған. Апыл-ғұпыл 
үй киімімді кидім де сөмкемдегі кітаптарды 
төңкеріп тастап, арқама іліп алдым. Қазір іші 
тәттіге толатынын ойлап жымиып та қоямын. 
Сонымен басталды. Бірінші өзіміздің көрші 
Бекзаттың үйі. Бір-екі рет қақтым. Ашпады. 
Күтетін уақыт жоқ, келесі үйге кеттім. 

20-30 үйдің есігін қаққан шығармын. Соның 
бір-екеуі ғана ашты. Онда да біреуі орыс Таня 
апайдың үйі. Оған ішімнен «Осы сендердің 
мейрамдарыңда келеміз ғой. Біздің мейрамға да 
дайындалып қойсаңдар қайтеді. Наурыз болса 
ғой, біреуің қалмай келесіңдер», − деп бұр-
қылдап қоямын. Екінші бір үй бауырсақ берді. 
Ол бауырсақ үйде де толып тұр. Тағы біреуі 
тістесең үгітіліп, қиқымы жерге түсіп берекетті 
алатын «День и ночь» печенье мен дастарханда 
он жыл тұратын «Рачки» деген кәмпит ұстатты. 
Қысқасы, көңіл-күй жоқ. Үйге қайттым.

Кімге екені белгісіз, ренжіп жатып ұйықтап 
кетіппін. Бір кезде есік қақты. Ұйқылы-ояу 
тұрып, есікті ашсам Берік деген досым екен. 
«Кеттік сыртқа, бәріміз бүгін жинағанымызды 
көрсетейін деп жатырмыз», − дейді. Есік ашқаны-
ма өкіндім. Қалай болса да бару керек. Өйткені 
олардың не жинағаны қызықтырып барады. 
Жан-жағыма қарап тұрғанда дастарханға көзім 
түсті. Шешем жұмысқа кететін болған соң 5-6 
кішкентай пакетке тәттілерді дайындап кетіпті. 
Екеуін сөмкеме салып алдым. Бәрін салып 
алайын десем біп-бірдей. Тағы ойланып тұр-
ғанда өткенде туған күнге келген қораптағы 
шоко ладты көрдім. Оны солайымен сөмкеме 
салып алғым келді. Бірақ сөмкеме симаған соң 

шоко ладты ашып, үйдегі дайын тәттілерге бөліп 
салып жібердім. «Жоқтан жақсы» деп далаға 
шықтым. 

Барсам біздікілер ас та төк жиын ұйым-
дастырып қойыпты. Неше түрлісі бар. Біреу-
леріне тіпті алма-алмұрт, өзгесіне рафаэлло 
кәмпитке дейін берген. Кезек маған келді. 
Ұялып тұрсам да амалсыз сөмкемнен бір-бірлеп 
шығарып, көрсетіп жатырмын. «Маған сок, 
тойбокс берді бір апай. Оларды бірақ үйде жеп 
қойдым», − деген әңгімені де айтып қоям. Солай 
шығарып жатқанда сөмкемнің түбінен өзім 
жинап жүрген 500 теңгеге көзім түспесі бар ма?

«Сендердікі әшейін-ақ. Ең күштісін көрсе-
тейін бе? Міне. Мұны Таня апай берді. Бүгін 
мейрам екенін ұмытып кеткен екен. Енді бәріне 
ақша таратып жатыр», − дедім. Әңгімемді айтып 
болғаным сол еді, әлгі балалар сөмке-пөм-
ке леріне қарамай Таня апайдың үйіне қарай 
жүгірді. Әрі қарай не істегендерін білмеймін, 
бірақ бұл жолғы «Көрісу күнінде» менің «жеңім-
паз болғаным» анық.

А.НҰРАЗҒАЛИ

Суреттер 
ашық дереккөзден алынды

«БІР ЖАСЫҢЫЗБЕН» немесе 500 ТЕҢГЕ

Бағбандық туралы әңгіме қозғалса, бірден Бектай Сүлей менов ата-
мыз ойға оралады. Расында да, Бектай ақсақалдың өзін де, бағын да 
біл мейтіндер некен-саяқ. Оның шаһарға шырай сыйлаған алқабының 
әдемілігіне сүйсінбеу мүмкін емес. Наурыз мерекесі  қарсаңында еңбекті 
жанына серік еткен бағбанмен жолығудың сәті түсті.


